
(ကဗီရဟ်)ပြစ်မှုကြီးများမှာ (၁) အလ္လာဟ်အရှင်မြတ်နှင့်
ရှိရ်က်ပြုခြင်း (၂) မိဘနှစ်ပါး၏ အမိန့်ကို ဖီဆန်ခြင်း
(၃) အသက်ဇီဝိန်ကို သတ်ဖြတ်ခြင်း (၄) မုသားကျိန်ဆိုခြင်း

တို့ဖြစ်သည်။

အဗ်ဒုလ္လာဟ် ဗင်န် အမ်ရ်ဗင်န်အာဆ်ွ (ရဿွိယလ္လာဟုအန်ဟုမာ)က ဆင့်ပြန်ခဲ့သည်။
တမန်တော်မြတ်(ဆွလ္လလ္လာဟုအလိုင်ဟိဝစလ္လမ်)မိန့်တော်မူသည်။

(ကဗီရဟ်)ပြစ်မှုကြီးများမှာ (၁) အလ္လာဟ်အရှင်မြတ်နှင့် ရှိရ်က်ပြုခြင်း (၂)
မိဘနှစ်ပါး၏ အမိန့်ကို ဖီဆန်ခြင်း (၃) အသက်ဇီဝိန်ကို သတ်ဖြတ်ခြင်း (၄)

မုသားကျိန်ဆိုခြင်းတို့ဖြစ်သည်။
[ဤဟဒီးဆ်သည် ဆွဟီးဟ် အဆင့်ရှိသည်။] [ဗုခါရီကျမ်း။]

ဤဟဒီးဆ်တော်တွင်  အကုသိုလ်ကြီးများဟု  သတ်မှတ်ထားသည့်  အချို့သောပြစ်မှုများကို
ဖော်ပြထားပေသည်။  ထိုသို့ခေါ်ဆိုရခြင်းမှာ  လောကီ၊လောကုတ္တရာနှစ်ဌာနစလုံး၌
၎င်းပြစ်မှုတို့၏  ကြီးမားလှသည့်  အန္တရာယ်သည်  ၎င်းတို့အား  ကျုးလွန်သူနှင့်
လူသားအားလုံးပေါ်သို့  ကျရောက်သည့်အတွက်ကြောင့်ဖြစ်သည်။  ၎င်းတို့အနက်
ပထမဦးဆုံးပြစ်မှုမှာ  “အလ္လာဟ်အရှင်မြတ်နှင့်  ရှိရ်က်ပြုခြင်း”  ဖြစ်သည်။
ဆိုလိုသည်မှာ  အလ္လာဟ်အရှင်မြတ်အား  ကုဖ်ရ်သွေဖည်ငြင်းပယ်ခြင်းဖြစ်ပြီး  ၎င်းသည်
အလ္လာဟ်အရှင်မြတ်နှင့်  အတူအခြားတစ်စုံတစ်ရာအား  ခဝပ်ကိုးကွယ်ခြင်းနှင့်
မိမိ၏အရှင်မြတ်အား  ခဝပ်ကိုးကွယ်ခြင်းကို  ငြင်းပယ်ခြင်းတို့ဖြစ်သည်။
ဒုတိယပြစ်မှုမှာ  “မိဘနှစ်ပါး၏  အမိန့်ကိုဖီဆန်ခြင်း”  ဖြစ်သည်။  (အုကူးက်)၏
မူရင်းအဓိပ္ပါယ်မှာ  ဒုက္ခဟု  သတ်မှတ်ခြင်းခံရသည့်  ကိစ္စရပ်မျိုးဖြင့်မိမိ၏
မိဘနှစ်ပါး သို့မဟုတ် တစ်ပါးပါးကို ဒုက္ခရောက်စေခြင်း ဖြစ်သည်။ ဥပမာ။ မိဘနှစ်ပါးအား
ရိုသေလေးစားမှု မရှိခြင်း၊ ပုတ်ခတ်ပြောဆိုခြင်း၊ မိဘတို့ကသားသမီးအား လိုအပ်နေချိန်၌
၎င်းသားသမီးများက  မိဘတို့၏  အရေးကိစ္စကိုဆောင်ရွက်မပေးခြင်း၊  ဂရုမစိုက်ခြင်း
စသည်တို့ဖြစ်သည်။  တတိယပြစ်မှုမှာ  “အသက်ဇီဝိန်ကို  သတ်ဖြတ်ခြင်း”  ဖြစ်သည်။
ဆိုလိုသည်မှာ  အသက်တစ်ချောင်းအား  မတရားသဖြင့်  ရန်ငြိုးထား၍  သတ်ဖြတ်ခြင်းဖြစ်သည်။
အကယ်၍  ပုဂ္ဂိုလ်တစ်ဦးသည်  လူသတ်မှုကြောင့်  အစ္စလာမ့်ဥပဒေအရ  သေဒဏ်စီရင်ခံရခြင်း၊
အခြားသော  ကိစ္စတခုကြောင့်  ဥပဒေနှင့်အညီ  သတ်ခြင်းတို့သည်  ဟဒီးဆ်တွင်  ဖော်ပြထားသော
သတ်ဖြတ်ခြင်း၌ မပါဝင်ပေ။ ထို့နောက် ဟဒီးဆ်တော်အား “မုသားကျိန်ဆိုခြင်း”ကို (မပြုရန်)
သတိပေးခြိမ်းခြောက်ခြင်းဖြင့်  အဆုံးသတ်ထားသည်။  မုသားကျိန်ဆိုခြင်းကို
အလ်ဂမူစ်(နစ်မြုပ်ခြင်း၊  ပျောက်ကွယ်သွားခြင်း)ဟု  ခေါ်ဝေါ်ရခြင်းမှာ
မုသားကျိန်ဆိုသူကို  အကုသိုလ်၌  သို့မဟုတ်  ဂျဟန္နမ်ငရဲမီး၌  ကျရောက်စေသောကြောင့်
ဖြစ်သည်။  အဘယ်ကြောင့်ဆိုသော်  ထိုသူသည်  သိလျက်နှင့်  လိမ်လည်ကျိန်ဆိုခဲ့သည့်
အတွက်ဖြစ်သည်။

